
1 Pedr_(7)
 1 Pedr 1:22-25

22 Am eich bod chi bellach yn dilyn y gwir, dych chi wedi cael eich gwneud yn lân ac yn dangos gofal go iawn am eich gilydd. Felly daliwch ati i garu eich gilydd, a hynny o waelod calon. 23 Wedi'r cwbl, dych chi wedi cael eich geni o'r newydd! Mae’r bywyd dych chi wedi ei dderbyn gan eich rhieni yn rhywbeth sy’n darfod, ond mae’r bywyd newydd yn para am byth. Mae neges Duw wedi ei phlannu ynoch chi, ac mae hi’n neges sy’n rhoi bywyd ac sy'n aros am byth. 24 Achos, 
"Mae pobl feidrol fel glaswellt, a'u holl harddwch fel blodyn gwyllt – 
mae’r glaswellt yn gwywo a'r blodyn yn syrthio,25 ond mae neges yr Arglwydd yn aros am byth."
A'r neges yna ydy’r newyddion da gafodd ei bregethu i chi.

Yma mae Pedr yn cyfeirio at Air Duw (y Beibl) fel y gwir. Mae’n rhaid i Gristnogion ddilyn y gwir, a bod yn ufudd i’r hyn mae Duw’n ei ddweud. Ar ôl derbyn yr achubiaeth mae Iesu’n ei gynnig, a’r Ysbryd Glân wedi dod i fyw yn eu calonnau, mae popeth sydd ei angen ar Gristnogion yn y Beibl, 

Duw sydd wedi ysbrydoli'r ysgrifau sanctaidd hynny i gyd, ac maen nhw’n dysgu beth sy’n wir i ni, yn cywiro syniadau anghywir, yn dangos beth dyn ni’n ei wneud o’i le, a’n dysgu ni i fyw yn iawn. 17 Felly mae gan bobl Dduw bopeth sydd ei angen iddyn nhw wneud pob math o bethau da. (2 Timotheus 3:16-17) 
Mae Cristnogion wedi cael eu gwneud yn lân yng ngolwg Duw drwy waed Crist, ac roedd Pedr yn eu hannog i ddal ati i garu ei gilydd o waelod calon. Cariad ydy Duw ei hun, ac mae gwir gariad yn deillio o Dduw, 

Ffrindiau annwyl, gadewch i ni garu'n gilydd, am fod cariad yn dod oddi wrth Dduw. Mae pawb sy'n caru fel hyn wedi ei eni’n blentyn i Dduw ac yn nabod Duw.            (1 Ioan 4:7)
Atgoffodd Pedr ei ddarllenwyr eto eu bod wedi cael ail gyfle – roeddent wedi eu geni o’r newydd, i fywyd oedd yn para am byth. Mae hyn yn wir am bob Cristion – mae pob un sy’n credu yn Iesu fel Gwaredwr (un sy’n achub) wedi cael bywyd newydd, bywyd ysbrydol fydd yn arwain i’r nefoedd.

Fel dyn ni wedi sôn eisoes, byr ydy’n bywyd ar y ddaear, ond mae Duw yn cynnig bywyd tragwyddol i ni yn y nefoedd. Mae Duw ei hun tu allan i fyd amser, does dim dechrau na diwedd iddo. Mae hyn yn wir am ei Air, y Beibl hefyd. Mae’r neges sydd yn y Beibl yn aros am byth, ac yr un mor berthnasol heddiw ag yr oedd filoedd o flynyddoedd yn ôl.

